
Hiperaktibitatea. Zuzena al da eskolako emaitzak hobetzeko umeei txikitatik anfetaminak ematea? Horra adituek erantzundako galdera.

Anfetaminak Tom Sawyerrentzat 

Milioiak dira AEBetan eta Europan estimulatzaileekin trataturiko umeak, eta preskripzioa kontrolez kanpo dagoela diote adituek.

 
edu lartzanguren - DONOSTIA 

Ameriketako Estatu Batuetako lau milioi haurrek hartzen dute dagoeneko metilfenidatoa. Lau urtean hirukoiztu egin da Frantzian, esaterako, anfetamina mota hori hartzen ari direnen kopurua. Hiperaktibitatea tratatzeko botiken preskripzioa kontrolez kanpo dagoela esaten hasi dira hainbat psikologo eta sendagile. Ritalin, Rubifen eta Concerta izenekin merkaturatzen dute metaanfetamina, eta, harrigarria badirudi ere, haur hiperaktiboak lasaitzeko erabiltzen da. Eskolan arreta jar dezaten ematen diete, ikasketak nola-hala jarrai ditzaten. Baina zuzena al da horretarako haurrak txikitatik eta urte luzetan «drogatuta» edukitzea? Hainbat iritzi dago psikologo, sendagile eta gurasoen artean. 

Hiperaktibitatea ez da gaitz berria, nahiz eta soilik azken urteotan dabilen hitzetik hortzera. Duela ehun urte baino gehiagoko kasuen berri badago. Mark Twain idazleak sorturiko Tom Sawyer haur abenturazalea jarri dute ume hiperaktiboaren adibide gisa. Arreta falta eta hiperaktibitate gaitza da eritasunaren izen ofiziala, Osasunerako Mundu Erakundeak ebatzi duenez.«Haur hauek arreta jartzeko gauza dira, baina soilik estimuluak berriak direnean, eta eskolan, askotan, estimuluak ez dira berriak izaten», dio Mikel Haranburu adituak. Psikologia irakasten du Haranburuk, EHUn, eta haur hiperaktiboekin egiten du lan. Azaldu duenez, haurrok asko mugitzen dira, garunazala aktibatzen dutelako alferrikako mugimendu horien bidez. Mugitu ezean, burmuinaren zati hori inhibitu egiten da eta haurrak lokartu egiten dira. Horregatik ematen dizkiete sendagileek estimulatzaileak, haien bitartez aktiba dezaten garunazala, horrenbeste mugitu beharrik gabe. 

Haurrak, «drogaturik» 

Duela hiru aste metilfenidatoaren arriskuez ohartarazi zuen AEBetan botikak eta elikagaiak behatzen dituen FDA agentziak. Sendagileei eta gurasoei gaiak haluzinazioak sortzeko arriskua duela ohartarazteko eskatu zien FDAk botika konpainiei. Haurren %5i eragiten dizkiete haluzinazioak, eta zizareak, sugeak edo zomorroak ikusten dituzte. FDAk otsailean esan zuenez, botikak bihotzeko arazoak eragin ditzake, eta ohar bat eraman beharko luke kaxan. Ohartarazpenok botika hauen gorakada handiaren inguruko eztabaida piztu dute. 

Fenomenoak ez du Europan AEBetan duen tamaina, gaitza diagnostikatzeko orduan sendagileek erabiltzen dituzten irizpideak zorrotzagoak direlako. Edonola ere, Frantziako datuak harrigarriak dira: 2005ean 9.000 haur inguruk hartzen zuten metilfenidatoa. Bost urte lehenago, 2.500 baino ez ziren. Berria salmentaren inguruko datuak lortzen saiatu da Osakidetzan, arrakastarik gabe. 

«Droga da azken finean, eta guraso batzuk haurrak zortzi urte dituenetik ari dira botika ematen», dio Araceli Vadillo gasteiztarrak. Arabako gaixoen Anadahi elkarteko sortzailea da Vadillo, eta aspaldi ezagutzen du gaitza. Duela 23 urte diagnostikatu zioten arretarik eza eta hiperaktibitatea semeari. Elkartean denetatik ezagutu du: «Guraso batzuek ez diote haurrari botika eman nahi, beldurra dutelako. Beste batzuek utzi egin dute, eraginik ez duelako izan. Beste batzuk pozik daude, haurrek eskolari etekin handiagoa atera diotelako hartzen dutenetik». 

Botika kutuna 

Sendagileen artean, gaitza tratatzeko kutuna da oraindik metilfenidatoa. «Tratamendurik eraginkorrena da, eta horrekin izaniko esperientzia ona da», dio Maria Eugenia Ioldik, Nafarroako Osasunbideko sendagileak. Adituaren arabera, nahi gabeko eragin gutxi ditu, eta, haatik, asko hobetzen du gaixoen portaera: «Alor guztietan, ez soilik eskolan, baita eguneroko bizitzan eta kiroletan ere». 

Vadillo ez dago ados, ordea. Gaixoen elkarteko kidearen arabera, metilfenidatoa ez da konponbide eraginkorra eguneroko bizian. «Eskolan zertxobait laguntzen die arreta jartzen, baina ez ditu ikasteko motibatzen. Botika hartuta ere, askok ez dute oinarrizko hezkuntzako agiririk ere ateratzen». 

Alternatibaren bila 

Medikuntza ofizialak anfetaminetan oinarritzeko duen joera gaitzesten du Haranburu psikologoak ere. «Soilik botikak erabiltzen dituzten sendagileekin ez gaude ados. Estimulatzaileek ez dute konpontzen arazoa». 

Haur hiperaktiboen arazoak eskolan hasten dira. Arreta jartzeko zailtasunez gain, liskarrak izaten dituzte ikaskideekin, jolasetan txandak errespetatzeko gauza ez direlako. «Baztertu egiten dituzte, ez dituzte urtebetetze jaietara eta txangoetara gonbidatzen», azaldu du Vadillok.

Haranburuk antolaturiko tailerretan arreta lantzeko ariketak egiten dituzte, eta beste haurrekin dituzten arazoen iturria ulertzen laguntzen diete. «Funtzio exekutiboak egiten die huts haur hauei, hau da, ez dakite gauzak noiz egin eta zertarako», dio psikologoak. Barne hizkuntza jorratzen dute tailerretan. «'Hau egingo dut, bestea egingo dut' ozenki esaka dabiltza beti haurrok. Guk agindu horiek barnera sartzen saiatzen gara, euren ekintzen kontrola har dezaten. Metilfenidatoak bizkortzen dituen neurotransmisoreak era naturalean piztea lortzen dugu». Haranbururen arabera, terapia horrekin botikaren beharra bi heren jaistea lortzen dute.

Ioldi sendagilearen arabera, ordea, ez dago tratamendu alternatiborik, osagarriak baizik. Botikak ezinbestekoak direla deritzo: «Ikerketa guztiek erakusten dute arreta faltaren eta hiperaktibitatearen atzean beti dagoela arazo biologiko bat». Haranburuk zalantzan jartzen du ikuspegi hori: «Arazo biologikoa dagoela argudiatzeko, haurron burmuinak pisu gutxiago izaten duela esaten dute. Gutxiago pisatuko ez du, ba, haurron garuna; metilfenidatoa hartzen dutelako, hain zuzen ere». Psikologoak zera proposatzen du: «Metanfetamina soilik kasu larrienetan ematea eta inoiz ez tratamendu psikologikorik jarri gabe». 

Gizartearen presioa 

Gauza batean bat datoz psikologoa, medikua eta ama: hezkuntza sistemak haurron zorigaitzean duen eraginean. «Herrialde zibilizatuetako arazoa da hori. Hezkuntzaren egoerak eta bizimoduak zerikusi handia daukate», dio Ioldik. Haur guztien eskolatzeak eragin du azken hamarkadotan gero eta kasu gehiago diagnostikatzea. Garai batean haurrok aurkitzen zuten euren lekua gizartean, abenturazale, ehiztari, arrantzale gisa; besteen aurretik gauzak egiten zituzten aitzindariak ziren. «Gure gizartean, ordea, ez dute lekurik, eskolak ezin dituelako kontrolatu», dio Haranburuk. 

«Arazoa egungo gizartean dago», dio Vadillok. «Ez baduzu agiririk, ez duzu balio. Gaixoak ulertu behar dira, eta jende askok ez ditu ulertu nahi». Tom Sawyerrek anfetaminen lurraldean izandako abentura tristea. 

